
MAHALLIY BUDJET 
DAROMADLAR BAZASINI 

KENGAYTIRISHDA 
SOLIQLARNI 

SAMARADORLIGINI OSHIRISH

Isoqov Zafarjon Zokirjonovich
Is’hoqxon Ibrat nomidagi Namangan davlat chet tillari instituti

Turizm va Tarjima kafedrasi dotsenti v.v.b, PhD 
Email: zafarjon.isoqov.84@mail.ru

ORCID: 0009-0008-5767-4221

Annotatsiya: Ushbu maqolada raqamli iqtisodiyot davrida mahalliy budjet daromadlarining hududlar rivojlanishining 
ijtimoiy-iqtisodiy ko‘rsatkichlariga ta’siri, mahalliy budjetlarning soliqli daromadlar bazasini oshirish hamda ularni 
shakllantirishning samarali yo‘llarini izlab topish masalalari tahlil qilingan. Shuningdek, ushbu muammolarni hal etishda 
budjet daromadlarini shakllantirish va barqaror daromad tushumlarini ta’minlashda samarali tartibga solish usullaridan 
amaliyotda keng foydalanish zarurligi ta’kidlangan. Mahalliy budjetlar daromadlarining oshib borishi, bir tomondan, 
mahalliy budjetning moliyaviy barqarorligini ta’minlasa, ikkinchi tomondan, hududlarning ijtimoiy-iqtisodiy rivojlanishida 
muhim ahamiyat kasb etishi ko‘rsatib o‘tilgan.

Kalit soʻzlar: mahalliy budjet, mahalliy budjet daromadlari, mahalliy budjet xarajatlari, mahalliy hokimiyat organlari, mahalliy 
soliqlar va yig‘imlar, hududlar moliyaviy barqarorligi, hududiy iqtisodiyot, budjet jarayonlari, samaradorlik, munitsipal 
budjet, hududiy budjet soliq siyosati.

Abstract: In this article, in the era of digital economy, the impact of local budget revenues on the basis of socio-economic 
indicators of regional development, increasing the base of tax revenues of local budgets, finding effective ways of their 
formation, as well as solving these problems, forming budget revenues and simultaneously ensuring revenue receipts, 
are discussed in this article. Wide use of regulation methods in operation and increasing the income of local budgets, first 
of all, ensuring the financial stability of the local budget, and secondly, issues of importance in the social and economic 
development of the region were considered.

Key words: local budget, local budget revenues, local budget expenditures, local government bodies, local taxes and 
fees, regional financial stability, local economy, budget processes, efficiency, municipal budget, regional budget tax policy. 

Аннотация: В данной статье в эпоху цифровой экономики рассматривается влияние доходов местных бюджетов на 
основе социально-экономических показателей развития регионов, увеличение базы налоговых доходов местных 
бюджетов, поиск эффективных путей их формирования, а также решение проблем. Эти проблемы, формирующие 
доходы бюджета и одновременно обеспечивающие поступления доходов, рассматриваются в данной статье.
Широкое использование методов регулирования в действии и увеличения доходов местных бюджетов, во-первых, 
обеспечение финансовой устойчивости местного бюджета, а во-вторых, вопросы важное значение для социально-
экономического развития региона.

Ключевые слова: В данной статье местный бюджет, местный бюджет, доходы местного бюджета, расходы местного 
бюджета, органы местного самоуправления, местные налоги и сборы, финансовая устойчивость региона, местная 
экономика, бюджетные процессы, эффективность, муниципальный бюджет, налоговая политика регионального 
бюджета в период. цифровой экономики.

K I R I S H
Mahalliy budjet daromadlari qismini shakllantirish sohasidagi budjet siyosati amaldagi tartibga solish 

vositasi hisoblanadi. Rivojlanayotgan jahon iqtisodiyotida kuzatilayotgan beqarorlik sharoitida mamlakatlar 
amaliyotida yillik budjetni shakllantirishda soliq tushumlarining ahamiyati ortib bormoqda. Soliq tushumlaridagi 
fiskal harakatlar barqarorligi va tashqi qarz bilan bog‘liq muammolarni hal etish fiskal siyosatning asosiy 
vazifalaridan biridir.

Hozirgi davrda budjetni aniq ijtimoiy-iqtisodiy sharoitlar hamda istiqbolli baholashlar asosida rivojlantirishning 
maqbul yo‘llarini ishlab chiqish va asoslash zarurati mavzuning dolzarbligini oshirmoqda. Jahonda global 
miqyosda integratsiya jarayonlari hamda raqobatning kuchayishi sharoitida davlat budjeti daromadlarini 
takomillashtirishga oid ilmiy-tadqiqotlarning ahamiyati sezilarli ravishda oshib bormoqda.

Xususan, yer va mol-mulk soliqlari mahalliy budjetlar daromadlarining asosiy manbasi sifatida Fransiya, 
Shvetsiya va AQSh kabi davlatlarda ko‘chmas mulk obyektlarini soliqqa tortish masalalariga, Germaniya, Kanada, 
Niderlandiya va Daniya kabi mamlakatlarda esa yer maydonlarini samarali soliqqa tortish mexanizmlariga keng 
ustuvorlik berilgan [1].

O‘zbekistonda olib borilayotgan islohotlar samaradorligini tubdan oshirish maqsadida qishloq xo‘jaligi 
uchun mo‘ljallanmagan yerlar bo‘yicha bazaviy soliq stavkalarini belgilash, ko‘chmas mulk obyektlari qiymatini 
baholash hamda ularga nisbatan soliq bazasini aniqlash tartibini takomillashtirish orqali mahalliy budjetga 
jalb etiladigan qo‘shimcha mablag‘lar manbaini shakllantirish zarur. Shuningdek, mahalliy budjetlarning soliqli 
daromad manbalarini ko‘p omilli ekonometrik modellari asosida istiqboldagi ko‘rsatkichlarini ishlab chiqishga 
yo‘naltirilgan ilmiy tadqiqotlarni amalga oshirish dolzarb ahamiyat kasb etadi.

M A V Z U G A  O I D  A D A B I Y O T L A R  S H A R H I
Respublikamiz iqtisodchi olimlari tomonidan mahalliy budjet daromadlarini shakllantirishda soliqlarning 

o‘rni va ahamiyatini oshirish jarayonlari keng tadqiq etilgan. Jumladan, X. Qobulov hududiy iqtisodiyot va 
mahalliy budjetlar imkoniyatlarini oshirish masalalarini yoritgan [2]. Z. Ruziyev mahalliy budjet daromadlarini 
shakllantirish hamda ulardan foydalanish samaradorligini oshirish yo‘nalishlarini tahlil qilgan [3]. A. Xayriddinov 
esa mahalliy budjetlar daromad bazalarining barqarorligini ta’minlash yo‘llarini, ularning barqarorligini ta’minlash 
bo‘yicha chora-tadbirlarni ishlab chiqish va amaliyotda keng qo‘llash orqali ushbu masalaga tizimli yondashish 
zarurligini ta’kidlagan [4].

N. Xaydarov fikricha, mahalliy budjetlarning daromad manbalarini ko‘paytirish va viloyatlarda yangi ish 
o‘rinlarini yaratish uchun xorijiy investorlarni jalb etishni rag‘batlantirish muhimdir. Buning uchun mamlakat 
bo‘yicha xorijiy investorlar shug‘ullanishi taqiqlangan soha va tarmoqlar ro‘yxati ishlab chiqilib, qolgan barcha 
yo‘nalishlarga “yashil yo‘l” berilishi zarur [5].

Taniqli rus olimi Yu. Tumanskaya mahalliy o‘zini o‘zi boshqarish organlarining rolini kuchaytirish va mahalliy 
ahamiyatga molik muammolarni hal etish samaradorligini oshirish zarurligini ta’kidlaydi. Uning fikricha, bu 
jarayon mahalliy budjetlar daromadlarini shakllantirish tizimini ham budjetni boshqarish nuqtayi nazaridan, ham 
hududiy daromadlar bazasini baholashning ishonchliligi nuqtayi nazaridan takomillashtirishni taqozo etadi [6].

V. Marxayeva mahalliy budjetlarning daromad bazasini real mustahkamlash, ularning moliyaviy-iqtisodiy 
asosini kengaytirish va budjet federalizmi tamoyillari asosida budjetlararo munosabatlarni takomillashtirish 
zarurligini alohida qayd etgan [7].

O. Kuznetsova mahalliy budjetlar daromadlari bazasining soliqli manbalarini “soliq to‘lovchilar tomonidan 
mustaqil ravishda hamda nazorat tadbirlari davomida davlat hokimiyati organlari tomonidan qo‘shimcha tarzda 
hisoblab chiqilgan va budjetga to‘lanadigan soliqlarning yig‘indisi” sifatida ta’riflagan [8].

Ye. Afanasyeva esa mahalliy budjetlarning mustaqilligiga budjet daromadlarini vertikal boshqaruv orqali 
taqsimlash parametrlari bevosita ta’sir ko‘rsatishini ta’kidlaydi. Uning fikricha, barqaror bozor iqtisodiyoti 
sharoitida budjetlararo munosabatlar mahalliy hududlarning ehtiyojlarini hisobga olgan holda mustaqil mahalliy 
budjetlarni shakllantirishga xizmat qiladi [9].

Mahalliy budjet daromadlarini tartibga solish iqtisodiyotni o‘rta muddatli rivojlantirishning asosiy 
maqsadlaridan biri hisoblanadi. Mazkur maqolani tahlil qilish jarayonida mantiqiylik va obyektivlik usullaridan 
keng foydalanilgan.

T A D Q I Q O T  M E T O D O L O G I YA S I
Tadqiqotda ma’lumotlar O‘zbekiston Respublikasi Moliya vazirligi, Davlat soliq qo‘mitasi va Davlat statistika 

qo‘mitasining rasmiy ma’lumotlar bazalaridan hamda mahalliy budjet hisobotlaridan olindi. Tahlil jarayonida 
soliq tushumlarining dinamikasi, tuzilmasi va samaradorlik ko‘rsatkichlari taqqoslama va korrelyatsion usullar 
orqali o‘rganildi, natijalar statistik va grafik tahlil yordamida umumlashtirildi.

T A H L I L  V A  N A T I J A L A R
Mahalliy budjetlar O‘zbekiston Respublikasining budjet tizimining muhim tarkibiy qismini tashkil etadi. Ular 

davlat hokimiyatining har bir mahalliy organi o‘z faoliyatini samarali amalga oshirishi uchun zarur bo‘lgan aniq 
moliyaviy bazani shakllantiradi. Mahalliy budjetlar tizimi hududiy talab va ehtiyojlarni to‘liqroq hisobga olish 
hamda davlat tomonidan markazlashgan tartibda amalga oshiriladigan tadbirlar bilan muvofiqlashtirish imkonini 
beradi.

Mahalliy budjetlarning mavqeini yanada oshirish hukumatning budjet siyosati samaradorligini 
kuchaytirishga xizmat qiladigan muhim omil hisoblanadi. Mamlakatimiz iqtisodiyoti va hududlarini rivojlantirish 
soliq siyosatisiz amalga oshirilmaydi. Amaldagi soliq amaliyoti masalalari doimo hududiy iqtisodiyot uchun 
dolzarb hisoblangan[10].

Shu sababli soliq sohasida ilmiy yangiliklar yaratish, hududiy soliq salohiyatini oshirishni takomillashtirish 
bo‘yicha ilmiy yondashuv va g‘oyalarni ishlab chiqish zarurdir. Mahalliy budjetlarning davlat budjet siyosatidagi 
tutgan o‘rni ularning daromadlarini shakllantirish hamda tarkibini belgilashda moliyaviy asos sifatida namoyon 
bo‘ladi.

Mahalliy budjetlar moliyaviy mustaqilligini ta’minlash uchun ularning daromad bazasini mustahkamlash 
lozim. Bu, o‘z navbatida, mahalliy boshqaruv organlarini iqtisodiy bazani rivojlantirishga, o‘z hududlariga 
investitsiyalar jalb etishga undaydi va natijada soliq tushumlari hajmini oshiradi. Shuningdek, mahalliy boshqaruv 
organlariga mahalliy soliqlar va tushumlar doirasida moliyaviy siyosatni yuritish vakolatlarini kengaytirish ularni 
resurslardan samarali foydalanishga rag‘batlantiradi.

O‘zbekistonda mahalliy budjet daromadlarining asosiy manbalari mahalliy soliqlar va yig‘imlar, umumdavlat 
soliqlaridan ajratmalar hamda yuqori budjetlardan tushumlar hisoblanadi. Fikrimizcha, mahalliy budjet soliqli 
daromadlarini kengaytirish uchun yangi soliq solish bazalarini aniqlash muhim omil bo‘lib xizmat qiladi (1-jadval).

1-jadval. O‘zbekiston Respublikasida 2022-2024-yillar davlat budjeti va mahalliy budjet daromadlari tahlili[11] 
(mlrd.so‘mda) 

Ko‘rsatkichlar
Yillar (mlrd.so‘m)

2022 2023 2024

Davlat budjeti daromadlari 148 388,00 184 509,00 274 423,00

Mahalliy budjet daromadlari 47 390,30 55 728,90 74 896,70

Farqi (+;-) -100 997,70 -128 780,10 -199 526,30

Ulushi%         31,9           30,2           27,3   

1-jadval ma’lumotlari asosida tahlil qilganimizda, mamlakatimizda 2022–2024-yillarda mahalliy budjet 
daromadlarining davlat budjeti jami daromadlari tarkibidagi ulushi 2022-yilda 31,9 % ni, 2023-yilda 30,2 % ni 
va 2024-yilda 27,3 % ni tashkil etganini ko‘rish mumkin. Bunga asosiy sabab sifatida budjet tizimlari o‘rtasida 
transferlar siyosatidagi o‘zgarishlar, shuningdek, qo‘shilgan qiymat solig‘ining to‘liq hajmda respublika budjetiga 
yo‘naltirilganligini keltirish mumkin.

Shundan kelib chiqib aytish mumkinki, O‘zbekiston Respublikasi davlat budjeti daromadlari keyingi yillarda 
zanjirli ravishda o‘sib borgan. Shu bilan birga, mahalliy budjet daromadlari ham davlat budjeti daromadlariga 
nisbatan nisbatan tezroq sur’atlarda o‘sishni namoyon qilgan. Tahlillar natijasiga ko‘ra, mahalliy budjet 
daromadlari 2022-yilda 47 390,3 mlrd so‘mni, 2023-yilda 55 728,9 mlrd so‘mni va 2024-yilda 74 896,7 mlrd 
so‘mni tashkil etgan. Bu esa yildan-yilga barqaror o‘sish tendensiyasining saqlanib qolayotganini ko‘rsatadi.

Mazkur tahlildan kelib chiqadigan xulosa shuki, so‘nggi yillarda davlat va mahalliy budjetlarga mablag‘larni 
jalb etish jarayonida soliqlarni to‘lash madaniyati ijobiy tomonga o‘zgargan hamda mahalliy budjet daromadlari 
bazasi izchil kengayib bormoqda (2-jadval).

2-jadval. Mahalliy soliq turlari bo‘yicha 2023-2024-yillar holatiga budjetga tushgan tushumlar tahlili [12] (mlrd.
so‘mda)

№ Soliq turlari
2023-yil 

31-dekabr 
holatiga tushumi

2024-yil 
31-dekabr 
holatiga 
tushumi

Ulushi 
(foiz) Oʻsish surʼati

Mahalliy budjet daromadlari 55 728,90 74 896,70 100 134,4

shu jumladan:
1 Yer qaʼridan foydalanganlik uchun soliq 15 300,3 20 170,0 27,5 131,8

2 Suv resurslaridan foydalanganlik uchun 
soliq 791,4 1 173,0 1,4 148,2

3 Mol-mulk soligʻi 5 097,7 6 805,0 9,2 133,5
4 Yer soligʻi 6 890,1 8 216,0 12,4 119,2
5 Aylanmadan olinadigan soliq 2 407,3 2 829,0 4,3 117,5

2-jadval ma’lumotlaridan ko‘rinishicha, 2023-yilga nisbatan 2024-yil davomida mahalliy soliqlar tarkibida 
yer qa’ridan foydalanganlik uchun soliq tushumi 27,5 % ga, suv resurslaridan foydalanganlik uchun soliq 1,4 % 
ga, mol-mulk solig‘i 9,2 % ga, yer solig‘i 12,4 % ga va aylanmadan olinadigan soliq 4,3 % ga oshgan.

Shuningdek, tahliliy jadvaldan ma’lum bo‘lishicha, 2023-yilga nisbatan 2024-yilda mahalliy soliq turlari 
bo‘yicha tushumlar hajmi ham sezilarli darajada o‘sgan. Jumladan, 2024-yilda yer qa’ridan foydalanganlik 
uchun soliq 131,8 %, suv resurslaridan foydalanganlik uchun soliq 148,2 %, mol-mulk solig‘i 133,5 %, yer solig‘i 
119,2 % va aylanmadan olinadigan soliq 117,5 % ni tashkil etgan. Ushbu o‘sish, avvalo, soliq solish bazasining 
kengayishi va hududiy iqtisodiy faollikning oshgani bilan izohlanadi.

Har yili davlat budjeti parametrlarini belgilash jarayonida har bir viloyat uchun umumdavlat soliqlarining har 
bir turi bo‘yicha ajratmalar me’yori tasdiqlanadi. Ushbu mexanizm soliqlar bo‘yicha ajratmalarni hududlar o‘rtasida 
yanada muvozanatli taqsimlashga xizmat qiladi va mamlakat bo‘ylab fiskal barqarorlikni qo‘llab-quvvatlaydi. 
Me’yorlarning yillik qayta ko‘rib chiqilishi hududlar o‘rtasida iqtisodiy imkoniyatlarni tenglashtirish, ijtimoiy 
rivojlanishdagi tafovutlarni kamaytirish hamda hududiy siyosatning izchilligini ta’minlash imkonini beradi. Shu 
bilan birga, mazkur yondashuv mahalliy hokimliklar uchun yangi fiskal rag‘batlar tizimini shakllantirish zaruratini 
ham yuzaga keltiradi, bu esa ularning iqtisodiy va soliq bazasini kengaytirish bo‘yicha tashabbuskorligini 
oshirish imkonini beradi. Natijada, moliyaviy rejalashtirish va hududlarni ijtimoiy-iqtisodiy rivojlantirish dasturlari 
yanada aniq, samarali va istiqbolli yo‘nalishda shakllanadi. Mahalliy budjetlarning moliyaviy mustaqilligi va 
resurs bazasining kengayishi esa hukumatning budjet siyosatini yanada barqaror, natijador va strategik jihatdan 
uyg‘un boshqarish imkonini yaratadi.

Elliott R. Morss ta’kidlashicha, soliqlarni turli darajadagi budjetlar o‘rtasida taqsimlash mexanizmlarida turli 
mezonlardan foydalangan holda daromadlarni hududlar o‘rtasida qayta taqsimlash mumkin. Asosiy mezon 
daromadlarning katta qismini daromadi past bo‘lgan hududlarga yo‘naltirishni nazarda tutishi kerak. Shu bilan 
birga, olim qayd etishicha, daromadlarni kambag‘al davlatlar foydasiga umumiy qayta taqsimlash hududiy 
siyosatning maqsadi bo‘lishi shubhali. Sanoati rivojlangan hududlar uchun soliqlarni taqsimlash emas, balki 
aniq investitsion loyihalarni ishlab chiqish va amalga oshirish maqsadga muvofiq bo‘ladi [13]. Uning fikricha, 
“hududiy hukumat tomonidan to‘plangan soliq tushumining bir qismini o‘lka va munitsipal davlat hokimiyati 
organlariga ishlatilish yo‘nalishini ko‘rsatmasdan berish” mexanizmini joriy etish foydali natijalar beradi.

X U L O S A  V A  T A K L I F L A R
O‘zbekiston Respublikasi Prezidenti Shavkat Miromonovich Mirziyoyev boshchiligida 2023-yil 26-sentabr 

kuni o‘tkazilgan videoselektorda mamlakatimizda “mahalla yettiligi” tizimi tashkil etildi [14]. Bu tashabbus 
doirasida bo‘sh turgan yer, suv resurslari va mol-mulk obyektlarini to‘liq xatlovdan o‘tkazish, shuningdek, 
mahalla boshqaruv tizimiga soliqchi va ijtimoiy xodimlarni qo‘shish orqali jarayonlarni raqamlashtirish zarurligi 
ta’kidlandi. Ushbu yondashuv mahalliy budjet daromadlarini oshirish mexanizmini mustahkamlab, soliq 
xodimlariga mahalla imkoniyatlarini ishga solish, soliq bazasini kengaytirish hamda tadbirkorlik faoliyatini 
qonuniylashtirish orqali mahalliy daromad manbalarini ko‘paytirish imkonini beradi.

Mahalliy soliqlar va yig‘imlar soliq to‘lovchilarning moliyaviy holatiga sezilarli ta’sir ko‘rsatadi. Shu sababli, 
mamlakatimizda hozirgi bozor islohotlari sharoitida ularni optimallashtirish, soliq yukini adolatli taqsimlash 
hamda mahalliy budjetlarning mustaqilligini kuchaytirish eng dolzarb vazifalardan biri bo‘lib qolmoqda.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 1229

2025-yil, sentyabr.  № 9-son.

Foydalanilgan adabiyotlar ro‘yxati:
1.	 Kundius V.A., Ivanova Yu.N «Zemelnoye nalogooblojeniye SSHA i stran YeS» «Ekonomika i bizness Vestnik Altayskogo 

Gosudarstvenogo agrarnogo universiteta №11 (49) 2008 g str 58-59.
2.	 Qobulov X.A. Hududiy iqtisodiyot va mahalliy budjetlar imkoniyatlarini oshirish yunalishlari. I.f.n. ilmiy darajasini olish 

uchun yozilgan dis. avtoreferati. - Toshkent: BMA, 2006. - 21 b.
3.	 Ruziyev Z.I. Mahalliy budjet daromadlarini shakllantirish va ulardan foydalanish samaradorligini oshirish. i.f.n. ilmiy 

darajasini olish uchun yozilgan dis. avtoreferati. - Toshkent: BMA, 2011. - 21 b.
4.	 Xayriddinov A.B. Mahalliy budjetlar daromad bazalarining barqarorligini ta’minlash yo‘llari. I.f.n. ilmiy darajasini olish 

uchun yozilgan dis. avtoreferati. - Toshkent: BMA, 2011. - 21 b.
5.	 Xaydarov N.X. “Mahalliy budjetlar: muammo va innovasion yechimlar”. “O‘zbekistan statistika axborotnomasi” ilmiy 

elektron jurnali. 2020-yil, 2-son.
6.	 Tumanskaya Yuliya Vyacheslavovna. “Formirovaniye doxodov mestnыx budjetov v usloviyax reformirovaniya 

mestnogo samoupravleniya”. Avtoreferat dissertasii na soiskaniye uchenoy stepeni kandidata ekonomicheskix nauk. 
Ivanovo 2004. 20-str.

7.	 Marxayeva Viktoriya Vladimirovna. “Puti ukrepleniya doxodnoy bazы mestnыx budjetov (naprimere Respubliki 
Kalmыkiya)”. Avtoreferat dissertasii na soiskaniye uchenoy stepeni kandidata ekonomicheskix nauk. Rostov-na-Donu 
2004. 28-str.

8.	 Kuznesova Olga Sergeyevna. “Regulirovaniye nalogovыx istochnikov mestnыx budjetov v rossiyskoy federasii”. 
Avtoreferat dissertasii na soiskaniye uchenoy stepeni kandidata ekonomicheskix nauk. Moskva 2013. 20-str.

9.	 Afanasyeva Yelena Yevgenyevna. «Problemы formirovaniya doxodov mestnыx budjetov v usloviyax syentralizasii 
finansovыx resursov». «Vestnik Yevraziyskoy nauki». 2018, №3, Tom 10. https://esj.today/PDF /62ECVN318.pdf.

10.	 Mirziyoyev Sh.M. Tanqidiy tahlil, qat’iy tartib-intizom va shaxsiy javobgarlik – har bir rahbar faoliyatining kundalik 
qoidasi bo‘lishi kerak. – T.: «O‘zbekiston», 2017. – B. 33.

11.	 O‘zbekiston Respublikasi Moliya vazirligi ma’lumotlari asosida muallif tomonidan tuzilgan.
12.	 O‘zbekiston Respublikasi Davlat soliq qo‘mitasi ma’lumotlari asosida muallif tomonidan tuzilgan.
13.	 Elliott R. Morss TAX SHARING: GOOD AND BAD REASONS FOR ITS ADOPTION. National Tax Journal, Vol. 20, No. 

4 (December 1967), pp. 424-431. National Tax Association. https://www.jstor.org/stable/41791569
14.	 O‘zbekiston Respublikasi Prezidenti Shavkat Mirziyoyevning 2023-yil  26-sentyabr kuni mahallabay ishlash tizimini 

kuchaytirish yuzasidan videoselektor. (https://www.gazeta.uz/uz/2023/09/27/mahalla/)



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 9

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


